Құрметті шейх ‘Абдуль-Азиз ибн Баз, Аллаһ Тағала оны рахым етсін, өздерінің білім талап етуші және дінге шақырушы бауырларын жамандайтындар жайында

«Біздің кезімізде өзін шариғи білімдерге ие болуға және игілікке шақыруға телитін көптеген адамдар танымал дін насихаттаушылардан болған өздерінің бауырларын жамандайтын құбылыс кең етек алды. Өздерінің әңгімелерінде олар білім талап етушілерді, дінді насихаттап жүргендерді және ұстаздарды талқылайды. Олар осыны құпия түрде өздерінің жиналыстарында жасайды, және тіпті, мүмкін, өздерінің әңгімелесулерін таспаларға (кассеталарға) жазып, оларды халыққа таратады.  Ал кейде олар осыны мешіттердегі көптің алдында айтылатын лекцияларда жасайды. Бұл жол көп жағдайда Аллаһ және Оның Елшісі (оған Аллаһтың игілігі мен сәлемі болсын) бұйырған нәрселерге қайшы келеді. 

Біріншіден, бұл - мұсылмандардың, әсіресе шариғи білім ізденушілер мен дінді уағыздаушылардың құқықтарын бұзу.  Ал олар адамдардың (діни) сауатын ашуда, оларды насихаттауда, олардың сенімдері мен манхажын түзетуде,  сондай-ақ сабақтар, лекциялар  өткізуде және пайдалы кітаптар жазуда бар күш-жігерін салып, ыждағаттылық жасауда.  

Екіншіден, бұл мұсылмандардың біртұтастығын қақ жарады және олардың қатарларын бөледі. Білім талап етушілер мен Исламға шақырушылар басқалардан көбірек бірлікке мұқтаж, әрі олар бөлінушіліктен, келіспеушіліктерден және өзара өсектен қашқақтаулары керек, әсіресе жала жабылып жатқан кісі Әһлю-Сунна уәл-Жәма`адан болса және бидғаттарға, ырым-жырымдарға қарсы күресімен, бидғаттар мен ырымшылдыққа шақыратын адамдармен ымырасыз күрес жүргізуімен, олардың жоспарлары мен бұзық көзқарастарын әшкерелеуімен танымал болса. Бұда мұсылмандарға зиян тигізу мүмкіндігін аңдып тұрған кәпірлерден, екіжүзділерден, бидғаттар мен адасушылықтардың жақтаушыларынан болған Исламның жауларына ғана пайда бар.  
Үшіншіден, мұндай іс-әрекет дінге шақырушыларды бір-біріне шағылыстыратын, олар туралы өтірік сөздер таратып, адамдарды оларға қарсы үгіттейтін секуляристтерге (қоғамды діннің ықпалынан арылтуға ұмтылатындар), Батысқа сыйынушылар мен басқа да құдайсыздарға  көмек пен қолдау болады. Бұл - Исламдағы бауырластыққа қарсы  нәрсе, әрі кейбіреулер дұшпандарға шариғи білім алушылардан, дінге шақырушылардан және басқа да адамдардан болған өздерінің бауырларына қарсы көмектесуге асығып жатады.  

Төртіншіден, мұндай іс-әрекет барлық адамдардың және жеке тұлғалардың жүректерінің қараюына ықпал етеді, өтірік пен жалған өсек-аяңдардың таралуына әкеледі, өсек пен ғайбаттың көбеюіне себеб болады. Бұл күмәндар мен фитна таратуда ынта-жігер танытатын және мүміндерді олар істемеген істерде айыптап, оларға зиян тигізуге ұмтылатын залымдарға жол ашады.  

Бесіншіден, олардың айтып жүрген нәрселерінің көбі негізсіз. Бұл шайтанның оларға әшекейлеп көрсеткен және солар арқылы оларды адасушылыққа салған күмәндар мен жорамалдардан басқа еш нәрсе емес. Ал Аллаһ Тағала: «Әй, мүміндер! Күмәнның көбінен сақтаныңдар. Өйткені, күмәнның кейбірі күнә. Бір-біріңді аңдымаңдар және біріңнің артыңнан бірің жаман сөздер айтпаңдар» («Хужурат» сүресі, 12 аят), - деп айтқан ғой. Мүмін адам өзінің діндес бауырының сөздері туралы ең жақсы  пайым жасауы қажет. Мысалы, кейбір салиқалы саләфтар: «Бауырыңның сөздерінің астарынан жақсы нәрсе түсінуге болатындай болса, оларда бір жаман нәрсе бар деп ойлама», - деп айтатын.

Алтыншыдан, егер ғалымдар мен шариғи білім ізденушілер ижтиһад мүмкін болған мәселелерге қатысты ижтиһадқа жүгініп жатса, әрі олар ижтиһад жасау дәрежесіне жеткен болса, бұл үшін оларды сөгуге де, айыптауға да болмайды.  Егер біреу оған қарама-қарсы пікірді ұстанса, онда мұны көркем түрде, ақыиқатқа ең қысқа жолмен жетуге ұмтылып, шайтанның азғыруларына орын қалдырмай және мүміндер арасында мазасыздық туғызбай талқылау керек.  Ал егер мұны істеу мүмкін болмай жатса әрі адам білім иесінің ижтиһады дұрыс емес деп жатса, онда ол оған тап бермей, ол туралы жала таратпай және сын айтуға салынып кетпей, осыны ең жақсы сөздермен және ең жұмсақ түрде түсіндіруі керек, өйткені бұл ақиқаттың қабылданбауына алып келуі мүмкін.   Сондай-ақ нақты адамдарға қатысты сын айтудан, оларды қараниеттілікте айыптаудан және олар туралы қажетсіз және іске қатысы жоқ сөздер айтудан қашқақтау керек.  Мұндай жағдайларда Пайғамбар (оған Аллаһтың игілігі мен сәлемі болсын): «Пәлен және пәлен нәрселерді айтып жүрген адамдарға не болған?», - деп айтатын
». 

«Мәжму Фатауа уа Мукаләт Мутанавийя ли Самахат» , 7-том, 311-бет. 

� Бұл жерде мүміндердің анасы Айша (Аллаһ оған разы болсын) жеткізген мына хадис меңзелуде: «Егер Аллаһтың Елшісіне (оған Аллаһтың игілігі мен сәлемі болсын) қандай да бір адам туралы бір (жаман) нәрселер жетсе, ол: «Пәлен нәрселерді айтып жүрген пәленге не болған?», - деп айтпайтын. Жоқ, керісінше, ол: «Пәлен және пәлен нәрселерді айтып жүрген адамдарға не болған?», - деп айтатын».








